Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Miren Julia Aranoa Astigarraga andreak egindako galderaren erantzuna, Foru Diputazioak emana, Arte Gaztearen 2017ko Topaketei buruzkoa. Galdera 2017ko irailaren 11ko 111. Nafarroako Parlamentuko Aldizkari Ofizialean argitaratu zen.

ERANTZUNA
EH Bildu Nafarroa talde parlamentarioari atxikitako foru parlamentari Miren Aranoa Astigarraga andreak idatziz erantzuteko galdera egin du Arte Gaztearen 2017ko Topaketei buruz (9-17/PES-00196). Hona hemen Kultura, Kirol eta Gazteriako kontseilariaren erantzuna:
Arte Gaztearen Topaketak programa bilakaera bat izaten ari da erkidego artistikoaren egungo errealitateari egokitzeko. Urte luzetan lehiaketa konbentzionalaren formatua erabili ondoren, 2016an formatu-aldaketa bat hasi zen, programak topagune eta trukatzerako gune izatearen bokazioari erantzun ziezaion, eta hartara hainbat ildotan lan egiteko: Beharrezkoa den sarien bitartezko aitorpenaz gainera, esperientzien trukerako guneak sortzea, eta estrategia batzuk edatzea parte hartzen duten artista gazteek profesionalizatzerako urratsa egin dezaten, eta erakusketen eta proiektuen banaketarako zirkuituetan sar daitezen.
Topaketek izaera hurbilago bat eduki nahi dute, parte-hartzailea, praktikoa, ehundura artistikoa sortzekoa eta profesionalagoa; ahaleginak egiten dira hedapena, parte-hartzea eta produkzioa laguntzeko, amaierako sarira soilik ez mugatzeko, iraganeko urteetan egiten zen bezala. Iaz, esate baterako, artistek lehen aldiz aldeztu zituzten beren proiektuak epaimahaien eta aurrez hautatutako gainerako artisten aurrean, eta horrekin aberaste bat gertatu zen lanak, pentsamenduak, irizpideak eta teknikak komunean jartzearekin.
Programa hau Nafarroak Kirol eta Gazteriaren Institutuko Gazteriaren Zuzendariordetzaren lan-ildoa osatzen dutenetako bat da, eta gazteen sormena sustatzearekin lotuta dago. Ildo horretan, zeinak aurten zuzkidura ekonomiko handiagoa baitu, alde batetik ekintza propioak gauzatzen ari dira —esate baterako, sormenezko literaturako tailerrak edo gazteen modaren sariketa— eta, bestetik, beste departamentu batzuekiko koordinazio-proiektuak: aurten, Arte Gaztea Ospitaleetan proiektuaren lehen atala garatu da, Osasun Departamentuarekin batera, eta hartan CACHen emandako prestakuntza eta egonaldi bat jaso dira. Halaber, Hezkuntza Departamentuarekin batera lan egin da CreArtefuturo ospakizunerako. Irailaren 29an eta 30an izanen da.
Arte Gaztearen Topaketen edizio honetan, arte plastikoen eta ikus-entzunezkoen modalitateak batean bildu dira, programa izaten ari den bilakaeraren esparruan, eta kontuan hartuta joan den edizioan epaimahaietako zenbait kidek egindako iradokizunak; izan ere, haien irizpidearen arabera, bi modalitatetako batean aurkeztutako piezak, beste modalitateari zegozkion, eta alderantziz.
Sormen eta arte gaztea direla-eta ezarritako helburuak bete ahal izateko, Gazteriaren Zuzendariordetza ahaleginak egiten ari da hainbat proiektutako parte-hartzea errazteko, hain zuzen ere nahitaez modalitate jakin bati ez dagozkienean.
Helburua diziplinen arteko elkarrizketa irekitzea da. Lanetatik asko filosofiari, analisiari, kritika sozialari eta analisi psikosozialari buruzkoak dira, eta arte plastikoen eta bideo-artearen baliabideek gogoeta horiei ekiteko bidea errazten dute. Taldeko lanak testuinguru berria determinatzen ditu, eta neurri baten edo bestean, gainditutzat jotzen da generoen edo modalitateen arabera bereizitako artearen planteamendua, edo beren produkzioan bereizitako lanena. Biak bateratuta, kontua da azken batean lengoaia aberastea. Horrenbestez, helburua ez da zenbateko ekonomikoak gutxitzea (Topaketetara beste toki batzuetatik bideratzen ari direnak), baizik eta parte-hartzerako aukerak zabaltzea.
Horri dagokionez, beste ekintza batzuk aurreikusita daude, programa osatuko dutenak; esate baterako “topaketa” ireki bat, non modalitate guztietako artistak bilduko baitira, bai eta artearen munduarekin lotutako gazteak ere. Jardunaldi horrek aukera emanen du batxilergo artistikoetan, 18 urte baino gutxiago dituztela, beren karrera artistikoak hasten ari direnek parte har dezaten.
Sarien zenbatekoari dagokionez, 2016an lau modalitatetarako eman ziren, eta modalitate bakoitzean lau sari: 2.500 euroko lehen sari bat; 1.500 euroko bigarren sari bat; 1.000 euroko hirugarren sari bat, eta 500 euroko laugarren sari bat.
Aurrez azaldu denez, edizio honetan aurreikusi da hautatutako artistak saritzea eta laguntzea bi norabidetan: batetik, eskudiruko sariei eusten zaie, eta, bestetik, produkzio artistikoan eta hedapenerako zirkuitu eta baliabide berrietan sartzen lagunduko zaie. Programatuta dauden tailerrak, hitzaldiak eta aholkularitzak norabide horretan daude.
Xede horrekin, ahalegin ekonomiko handiago bat egin da aholkularitzaren ardura duten epaimahaietan, tailerren antolaketan, lanen produkzioaren jarraipenean eta saritutakoekin itundutako tutoretzetan. Epaimahaien jarraipena denboran luzatuko da prozesu hori indartzeko. Honako hauek dira 2017ko ediziorako aurreikusitako sariak: Lehenengo saria 2.500 eurokoa da, bigarrena 1.500 eurokoa eta hirugarrena, berriz, 1.000 eurokoa.
Hori jakinarazten dizut Nafarroako Parlamentuko Erregelamenduaren 194. artikuluan xedatutakoa betetzeko.

